
Mál nr.  295/2010 

 
M 
og 

vátryggingafélagið X v/ ábyrgðartryggingar vinnuveitanda. 
 
 

Starfsmaður slasaðist við uppsetningu á bílalyftu þann 20.1.2009. 
 
Gögn. 
1. Málskot, móttekið 27.9.2010, ásamt fylgigögnum. 
2. Bréf X, dags. 11.10.2010, ásamt fylgigögnum. 
 
Málsatvik. 
M, sem er vélvirki að mennt, vann við uppsetningu á nýrri bílalyftu, svokallaðri skæralyftu, á 
vegum vinnuveitanda síns, V, á Seyðisfirði.  Mun þá armur efst á lyftunni – millilyftu efst á 
lyftunni til að lyfta hjólum upp frá aðallyftunni – hafa fallið niður með þeim afleiðingum að 
langatöng hægri handar M klemmdist og hlaut hann við það áverka fingurkjúku. 
 
Í málskoti kveður M að lyftan hafi komið með skipi frá Reykjavík til Seyðisfjarðar.  Hann hafi 
verið að byrja að skoða hvernig bæst væri að vinna að uppsetningu lyftunnar, þegar armurinn hafi 
fallið á hann.  Það hafi gerst honum algerlega að óvörum og hann ekki getað forðað sér.  Hafi 
hann haldið að allt væri vel fest í lyftunni og ekki þyrfti að óttast að hluti hennar félli á hann.  
Greinilegt hafi verið að þeir sem hafi búið um lyftuna til flutnings hafi gleymt að festa arminn. 
 
M hefur krafist bóta úr ábyrgðartryggingu V hjá vátryggingafélaginu X.  X hefur hafnað 
bótaskyldu.  Kveður X að M hafi reynslu af uppsetningu lyfta eins og hér um ræðir.  Hann sé 
menntaður vélvirki og hafi alfarið haft forræði í verkinu.  Ástæðu þess að armurinn féll niður 
kveður X hafa verið þá að millilyftan hafi ekki fallið nógu vel að þegar M renndi henni inn á 
pallinn. 
 
Álit. 
M vann við uppsetningu lyftunnar þegar slysið varð.  Aðilum ber ekki saman um ástæður þess að 
armurinn féll á hönd M.  Ekki hefur verið útskýrt hvernig frágangi armsins var ábótavant er lyftan 
var send til Seyðisfjarðar.  Eins og mál þetta liggur fyrir hefur ekki verið sýnt fram á að slysið 
verði rakið til ófullnægjandi frágangs á lyftunni er hún var búin til flutnings til Seyðisfjarðar eða 
annarra atvika sem V getur borið ábyrgð á.  Tjón M fæst því ekki bætt úr ábyrgðartryggingu V hjá 
X. 
 
Niðurstaða. 
Líkamstjón M bætist ekki úr ábyrgðartryggingu V hjá X. 
 
 

Reykjavík,  26. október 2010. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


